
  శ్రీ రా మా య ణ ము





నంపవానలు వాన - రావళిమిఁద 

ముంచి యంగదు మేను - మూఁడు దూపులను 

నొంచి యాజాంబవం - తుని నొక్క కొన్ని 

యమ్ముల వ్రేసి గ - వాక్షుని మేను 

తొమ్మిది తూపులఁ - దొడరి వ్రేయుటయు 

నాగవాక్షుని మేను - యరదంబు మీద 

వేగంబె దుమికి చే - విల్లు ఘటించి 9350

సారథిఁ జంపి య - శ్వంబులఁ దునిమి 

తేరుమీఁదట వాని - దిగువకుఁ ద్రోచి 

వెంటనే పై వ్రాలి - వెన్ను దన్నుటయుఁ 

గంటు వూనక వాఁడు - కడకాలు వట్టి 

పడి నీడిచి గవాక్షు - బైకొని వాఁడు 

మడిమకొద్దిని రొమ్ము - మారు దన్నుటయు 

నాకాలు వట్టుక - యసురులు వెఱవఁ 

గేకలు వ్రేయుచుఁ - గీశులుప్పొంగ 

బిరబిర మింటఁ ద్రి - ప్పిన వాతఁ జెవుల 

నురురక్త పూరంబు - లుర్విపైఁ గురియ 9360

నసువులు వోయిన - యందాక ద్రిప్పి 

విసరి లంకాపురి - వీధిలో వైచె. 

చేఁదప్పి పాఱినఁ - జిల్లర దైత్యు 

లాదశానను తేరి - యండఁ జేరుటయు 

వీరవానరకోటి - విని తల్లడిల్ల 

సారథితోడ ద - శగ్రీవుఁ డనియె

